Vorönn 2004

Svör við lokaprófi í ÍSL 303

Prófið var 60 stig og lágmark til að ná prófinu var því 27 stig (= 4,5 af 10).

+ og - þýða ¼ úr stigi.  

Aukaspurning á forsíðu:  Freyr sem var frjósemisguð.  (1 stig ef hvort tveggja var rétt, annars ekkert stig.)

s. 1: Krossaspurningar
Einn Noregskonunga ... var Haraldur gráfeldur Eiríksson

Þórólfur auðgaðist þegar hann réð niðurlögum Kylfinga (ath. að spurt er um fyrstu skattheimtuferðina!)

Egill sótti skattinn fyrir Þorstein Þóruson

Yngvar var tengdafaðir Skallagríms

Fyrir síðu 1 var hægt að fá 4 stig

s. 2:

Þetta sagði Skallagrímur við Harald konung hárfagra

Sigríður átti eiginmennina Bárð, Þórólf og Eyvind lamba

Þetta sést þegar Egill skilaði sér ekki úr Atley

Atleyjar-Bárður signdi fullið (sbr. „Vitum hve oss of eiri / öl það er Báröðr of signdi“)

Kveldúlfur vissi að gæfan fylgdi Haraldi.

Fyrir síðu 2 var hægt að fá 5 stig

Skafti prestur vildi kanna hve hauskúpan væri þykk.

2. Um þunglyndi Egils (6 stig):

Miðað var við að gefa 1 stig fyrir ástæðu og 1 stig fyrir lýsingu og lækningu hverju sinni. Nærtækast var að nefna þessi dæmi:

Egill verður þunglyndur heima hjá Arinbirni vegna fálætis Ásgerðar (ekkju Þórólfs).  Hann mælir ekki orð og stingur nefinu í feld sinn.  Arinbjörn kemst að því hvað amar að og fær samþykki ættingja Ásgerðar svo þau Egill giftast og Egill tekur gleði sína á ný.

Egill verður þunglyndur heima hjá Arinbirni vegna þess að Egill fær ekki fé Ljóts hins bleika.  Egill talar ekki við fólk en Arinbjörn léttir hug hans með því að gefa honum fé úr eigin eigu. 

Egill verður svo þunglyndur eftir lát Böðvars (ath. að ég dró af stig fyrir villu í nafni - hvaðan er þetta rugl um að Böðvar hafi heitið Bárður?) að hann leggst í rúmið og læsir sig inni, talar ekki við nokkurn mann og ætlar að svelta sig í hel.  Dóttir hans, Þorgerður, bjargar honum með því að koma ofan í hann sölvum og mat og fá hann síðan til að tjá sig í kvæði (Sonatorreki). 

Enn eitt mögulegt dæmi er þegar ógleði grípur Egil um vetur, vegna seiðs Gunnhildar (eða sorgar eftir föðurmissinn?).  Egill kemst upp úr þessu með því að drífa sig til útlanda (en lenti reyndar óvart til Jórvíkur). 

Spurt var um slæm þunglyndisköst og þess vegna gaf ég bara 1 stig fyrir einhver dæmi um að Egill hafi orðið lítilsháttar niðurdreginn, t.d. þegar hann lýgur upp veikindum til að komast hjá því að fara í brúðkaup Þórólfs og Ásgerðar en er svo orðinn hinn hressasti daginn eftir. Sama gildir um hegðun Egils í veislu Aðalsteins konungs:  Þar kann að vera um eðlileg sorgarviðbrögð að ræða, reiði í garð konungs því hann skipaði þeim Þórólfi hvorum í sína sveitina, reiði vegna þess að konungur hefur ekki boðið bætur eftir Þórólf o.s.fr.  A.m.k. stendur þetta sálarástand Egils ekki nema dagspart og getur því alls ekki kallast slæmt þunglyndiskast. 

Fyrir síðu 3 er hægt að fá 7 stig

3.  Um silfur Egils og Skallagríms:

½ stig:  Skallagrímur faldi silfrið í Krumskeldu / skammt frá Borg

½ stig:  Egill faldi silfrið nálægt Mosfelli

½ stig:  Til að einkasynir þeirra erfðu það ekki

½ stig:   Egill hugðist dreifa silfrinu yfir þingheim á Þingvöllum og hlusta á menn berjast um það.

4. Spurt er um tvennt og í báðum tilvikum er beðið um „dæmi sem sýna“ svo ljóst ætti að vera að beðið er um fleira en eitt dæmi hvoru sinni.  Ég miðaði við að gefa 1 stig fyrir hvert dæmi, 2 dæmi um hvort = 4 stig.  Ekki var gefið meir en 2 stig fyrir hvort um sig (þannig að þótt nemandi teldi upp 4 dæmi um óhóf  Þórólfs fékk hann ekki meir en 2 stig fyrir þau). 

Dæmi um að Þórólfur bærist óhóflega á: 

Þórólfur hélt um sig hirð sem konungur (yfir 100 manna lið);

Þórólfur bjó á tveimur stórbúum;

Þórólfur lagði kapp á að eignast sem glæstilegust skip og vopn;

Þórólfur bauð miklu fleiri gestum til veislu en konungur kom með.

Dæmi um að Þórólfur teldi sig eiga í fullu tré við konung:

Þórólfur geldur konungi í sömu mynt þ.e. rænir fullfermdu skipi konungs;

Rústar bæ konungsmanna;

Fer í víking í Noregi.

Það að Þórólfur virðist ætla sér að vega Harald konung í síðustu orustunni gaf  ½ stig (þar sem konungur hafði umkringt bæinn og her konungs var að ráða niðurlögum Þórólfs og manna hans ... e.t.v. er þetta dæmi um einskæra örvæntingu Þórólfs á ögurstundu).  Að Þórólfur berðist við Harald konung gaf 0 stig, enda réðst Haraldur á hann svo það er nú sjálfgefið og segir ekki mikið um Þórólf.  Það að Þórólfur vildi ekki gefast upp og ganga á vald konungs er skýrt í sögunni að sé vegna manna Þórólfs, sem áttu að sæta refsingum og getur því tæpast verið dæmi um stórbokkaskap Þórólfs, fremur dæmi um tryggð við sína menn. 

Það að Þórólfur vildi ekki ganga í hirð konungs er rangt því Þórólfur var allan tímann hirðmaður konungs, þ.e.a.s. lendur maður.  En dæmi um að hann vildi ekki dvelja við hirðina af því hann vildi ekki sleppa hendinni af „sveit sinni“ er tekið gilt sem dæmi um óhóf / dramb.  

Alls ekki var gefið neitt fyrir ef augljóst var að nemandi taldi upp einstök atvik í belg og biðu án þess að tiltaka hvað þessi atvik ættu að sýna. 

Talsvert var um að nemendur skildu ekki spurninguna.  Einnig var áberandi hve margir eiga erfitt með að svara spurningu í tveimur liðum. 

Fyrir bls. 4 var hægt að fá 6 stig.

5. Konurnar í lífi Egils:  Miðað við að gefa ½ stig fyrir nafn og ½ stig fyrir tilefni hverju sinni.  T.d.:

· Bera (½ stig) hrósaði Agli fyrri að drepa Grím Heggsson og sagði hann vera víkingsefni enda varð Egill víkingur (½ stig).

· Brák (½ stig) bjargaði lífi Egils þegar Skallagrímur gekk berserksgang og lét líf sitt í sölurnar fyrir Egil (½ stig).

· Ásgerður var stóra ástin í lífi Egils (½ stig) og varð til þess að Egill átti í miklum útistöðum við menn, þ.á m. konungsfjölskylduna í Noregi, vegna arfs Ásgerðar (½ stig).  Sem áhrif á líf Egils mátti líka nefna að Egill hafnar tvisvar álitlegum tilboðum um fé og frama á Englandi hennar vegna.  Það að segja bara að Ásgerður hafi verið góð kona, að Egill hafi verið ástfanginn af henni o.þ.h. gaf ekki það ½ stig sem fékkst fyrir áhrif á líf / lífshlaup hans.  

· Þorgerður (½ stig) bjargaði lífi Egils þegar hann hugðist svelta sig í hel eftir lát Böðvars (½ stig).  

Fyrir bls. 5 var hægt að fá 4 stig
6. Dróttkvæðar vísur

Rétt merktar S og A til skiptis gáfu  ½ stig (allt eða ekkert).

Allir stuðlar rétt merktir -> ½ stig, ein villa dugði til að fá ekkert stig.

Hendingar:  Allt rétt -> 2 stig, 1 villa -> 1 stig, 2 villur -> ½ stig, fleiri en 2 villu -> 0.

Algengustu villur voru að telja endingu með í 3. síðustu braglínu (rétt hending er ótt) og skrifa aðalhendingu í 7. braglínu (rétt hending er s, auk þess sem í og ý var auðvitað ekki sama hljóð sem gerir villuna enn meinlegri!)

Fyrir bls. 6 var hægt að fá 3 stig

Samantekt vísunnar (kom í ljós að nánast enginn hafði haft fyrir því að læra samantekt, þrátt fyrir að kennari hefði margtuggið að þess þyrfti!): Andær vandar jötunn höggr stórt  þél með éla meitli út á jafnan stafnkvígs veg.  Ég hafði ákveðið að gefa 2 stig ef grundvallarorðaröð héldi sér, þ.e. frumlag - umsögn - andlag o.s.fr. og láta röð forsetningarliða liggja milli hluta.  En flest svör voru kák út í loftið og fengu 0.

Kenningarnar:  

selju = trés (½ stig) gandr = óvinur (½ stig) -> vindur (½ stig)

Gestils = sjávarkonungs (1 stig) álft - > skip (½ stig).

Ekkert stig fékkst fyrir að umorða álft í svanur enda vita allir hvað álft er.  Gefið var 1- fyrir að útskýra Gestils en misskilja samt kenninguna fyrir eitthvað annað en skip. 

 Myndmálið: Góð mynd sem sýnir ölduþjalir, éla meitil vindsins og smæð skipsins (stafnkvíg eða Gestils álft) - > 1 stig.  Góð lýsing í orðum á því sama, þ.e. vindurinn heggur út þjalir úr öldunum með meitli úr éljum.  Ölduþjalirnar sverfa stafns varnarlauss skipsins, sem kennt er við kálf eða fugl. -> 1 stig. Mynd af skipi í ólgusjó gaf ekkert stig enda ekki verið að túlka myndmál vísunnar. 

Fyrir síðu 7 var hægt að fá 6 stig

Eddukvæði

1. a) Völvan (1 stig), b) Askur Yggdrasils (1 stig) c) upphafi heimsins / því sem var áður en okkar heimur varð til (1 stig).

2. a) veita = veit ekki (½ stig), vætki = ekkert (½ stig)

c) Þýðir:  Ekki skal álasa fátækum manni fyrir það ólán að vera fátækur (1 stig).  Tenging: Þar sem ríkidæmi (aurar) gera marga að fávitum (öpum) er ástæðulaust að bögga fólk fyrir fátækt. (1 stig) Ef ekki kom fram í svarinu að nemandi skildi orðalagið „vítka vár“ en annað var í lagi fékkst 2 -. Ef tengingu milli fyrri og seinnihluta vantaði og nemandi skildi sennilega bara málsháttinn „Margur verður af aurum api“ fékkst ½ stig.  Ef mikið rugl var í svarinu fékkst 0 stig, þótt með góðum vilja mætti greina skilningsglætu á einhverju af ofantöldu. 

Fyrir síðu 8 var hægt að fá 6 stig

3. a) á Náströnd / í ormahúsinu á Náströnd - > 1 stig.  Í Helheimum - > 1 stig (í skýringum stendur „líklega í Helheimum“.  Fyrir Hel - > ½ stig.  Önnur svör, s.s. á leiðinni til Heljar (ruglað saman við Slíður) eða helvíti - > 0 stig.

b) sverja rangan eið (1 stig), tæla unnustu annars manns (1 stig).  Að svíkja loforð -> 0 stig enda eru eiður og loforð hreint ekki hið sama.  

4. a) Af því að því meira sem menn drekka því meir tapa þeir af skynsemi sinni (1 stig) sem er hið dýrmætasta sem mönnum er gefið / besta veganestið á lífsleiðinni (1 stig).  Í svarinu þurfti að koma fram af hverju það er svona slæmt að tapa skynseminni, til að fá fullt.  Reyndar gaf ég  ½ stig fyrir eitthvað annað skynsamlegt um áfengisdrykkju, s.s. að menn tali af sér, um óminnishegrann, um óhóf o.s.fr.  Vel að merkja er hvergi á það minnst í Hávamálum að menn verði leiðinlegir undir áhrifum svo ekkert stig fékkst fyrir svoleiðis staðhæfingu, þótt vissulega sé hún hárétt ályktun lífsreyndra nemenda.

b) Þetta vissu nánast allir:  Að menn endurheimta vit sitt á ný / það rennur af manni aftur (1 stig).

Fyrir síðu 9 er hægt að fá 6 stig
5. Athugið að ekki er spurt um heimsku heldur af hverju menn eigi æva að vera til snotrir!  Gefið var fyrir 2 stæður þessa, 1 stig fyrir hvora. Í Hávamálum eru þær:

- að meðalvitrir menn lifa fegurstu lífi

- að of vitrir menn gleðjast sjaldan, e.t.v. af því ekkert kemur þeim á óvart

- að meðalvitrir menn séu áhyggjulausir því slæmt er að vera svo vitur að menn viti örlög sín fyrir.

6. Heimskur maður heldur að hann lifi að eilífu ef hann forðast bardaga (½ stig).  En ellin þyrmir honum ekki þótt spjótin geri það (½ stig).  Gefið var 1- ef nemandi virtist ekki skilja orðið „geirar“ eða orðið „ey“ en var að öðru leyti með boðskapinn á tæru.

Fyrir síðu 10 er hægt að fá 3 stig

Gullveig - > völvan sjálf / kraftur gullsins (1 stig fyrir hvort sem er).

Nafnið þýðir Gull - kraftur sem margir vilja túlka sem ágirnd.  Ágirndin, eða græðgi í gull, er ódrepandi. (1 stig).  Ath. að í þessum hluta Völuspár er verið að tala um goð og ágirnd manna (sem enn eru óskapaðir) er því ekki rétt, gaf þó ½ stig fyrir það.

Fyrir síðu 11 er hægt að fá 2 stig

Leiðslubók
1. Goðakvæði (1 stig) og hetjukvæði (1 stig).  Skiptingin fer eftir yrkisefni (½ stig).  Hávamál tilheyra goðakvæðum (½ stig).

2. 1117 - 1118 (1 stig).  Fyrst skrifaðar lagagreinar / Vígslóði / Hafliðaskrá (1 stig).

3. Um forsögulega / forna (½ stig) norræna kappa og konunga (½ stig). Ath. að ekki fékkst meira en ½ stig fyrir lýsingu sem allt eins gæti átt við Íslendingasögur eða Konungasögur.  Dæmi (1 stig).

4. Það var sérpantað til að flytja við vígslu dómkirkjunnar í Niðarósi að viðstöddum þjóðhöfðingjum og öðrum tignum gestum. (1 stig fyrir skynsamlegt svar í þessa átt.  Ekkert stig fyrir glefsur á borð við „það var sérpantað“!)

